
Annotatsiya   Ilmiy uslub ilmiy asarlar uslubidir. Til birliklarining fan sohasida, ilmiy 

bayon jarayonida ishlatilishi mazkur uslubning shakllanishiga asos boʻladi. Ilmiy 

tafakkur fikrlashning oʻziga xos usuli ekanligi, obyektiv borliqni idrok etishda 

faqatgina dalil va faktlarga tayanish, fikriy izchilik kabi  nutqning ushbu turining 

shakllanishida, binobarin, nutqiy me’yorning oʻziga xos turining yuzaga kelishida 

muhim omil sanaladi. 

Kalit so’zlar: nutq uslublari, ilmiy uslub, aniqlik, mantiqiylik, obyektivlik, qisqalik 

 

Ilmiy uslubning janr xususiyatlari ham keng. Monografiya, risola, darsliq oʻquv 

qoʻllanmasi, oʻquv-metodik qoʻllanma, dastur, ma’ruza matnlari, taqriz va referat 

singarilar uning ana shu janr koʻrinishlari hisoblanadi.  

Ilmiy uslubga xos xususiyatlar quyidagilardan iborat: 

1. Aniqlik. Har qanday ilmiy bayon, xulosa, shubhasiz, aniqlikni talab qiladi. 

Shuning uchun bu uslubda soʻzlarni aniq, asosan bir ma’noda qoʻllash, sinonimik 

qatordagi variantlardanmasalaning mohiyatini birmuncha aniq ifoda etadigan 

variantini tanlash, hyech boʻlmaganda, neytral variantini qoʻllash  taqozo etiladi. 

Terminlarni qoʻllash bu uslubning asosiy xususiyati sanaladi:  Ximiyaviy tarkibiga 

koʻra gerbidsidlar anorganik va organik gerbidsidlarga boʻlinadi. Anorganik 

gerbidsidlar: natriy arsenit, ammoniy sulfat, kalsiy sianamid, sulfat kislota va 

boshqalar. Organik gerbidsidlar: traktor kerosini, mochevina hosilalari, 

xlorfenoksisirka kislota, xlorfenoksimoy kislota va boshqalar. Hozirgi vaqtda koʻproq 

organik birikmali va ba’zan anorganik birikmali gerbisidlar qoʻllaniladi . 

2. Obyektivlik. Ilmiy adabiyotlarda bu uslub doirasida til materiali fikrning 

haqqoniyligi, obyektivligiga xizmat qilishi lozimligi uqtiriladi. «Mantiq» darsligidan 

bir misol keltiramiz: «Epimenid «Men yolg‘on gapiraman» deb aytdi. Bu paradoksni 

mutlaqo hal etib boʻlmaydi. Aytayliq Epimenid rost gapirdi, bu holda uning haqiqatda 

yolg‘on gapirgani aniq boʻladi. Aytayliq u yolg‘on gapirdi. Bu holda uning haqiqatda 

ham rost gapirgani ma’lum boʻladi» 

Ma’lum boʻladiki, haqqoniyliq obyektivlik nihoyatda murakkab jarayon boʻlib, 

uning reallaShuvida faqatgina til birliklariga tayanib ish koʻrish qiyin. Uni vaziyat, 

suhbatdoshlarning bir-birlarini bilishi va tushunishi kabi ekstralingvistik omillar ham 

belgilashi mumkin. 

3. Mantiqiy izchillik ilmiy bayon uslubining oʻziga xos  xususiyatini tashkil 

etadi. Matnda soʻzlar, gaplar, abzaslar oʻzaro mantiqiy bog‘langan boʻlishi lozim. 

Shuning uchun ham ilmiy matnlar bu izchillikni yuzaga keltiruvchi ma’lumki, ma’lum 

boʻladiki, ta’kidlash lozimki, ta’kidlash oʻrinliki, darhaqiqat, binobarin, Shunday 

ekan, birinchidan, ikkinchidan, koʻrinadiki, ta’kidlash joizki, xulosa qilib aytganda,  

xulosa qilganimizda, birgina misol, faqat bugina emas singari koʻplab bog‘lovchi 

vazifasini bajaradigan soʻz va birikmalar qoʻllaniladi.  

4. Qisqalik. Bu xususiyat aynan ilmiy bayonga xos xususiyatdir. Shuning uchun 

unda tilning tasviriy imqoniyatlaridan deyarli foydalanilmaydi. Gaplar darak 

mazmunida boʻlib, asosan sodda yoyiq holda boʻladi. Agar fikr qoʻshma gaplar 

yordamida ifodalansa, bog‘lovchilarning faol ishlatilishi kuzatiladi: G‘alla ekinlari 

urug‘lari saqlashga ancha chidamli hisoblanadi. Qishloq xoʻjaligini sifatli urug‘ bilan 

ta’minlashda uni saqlash muhim tadbirdir. Ekiladigan g‘alla urug‘lari uchun davlat 

standarti belgilangan. 

Ilmiy uslub fonetik jihatdan boshqa uslublardan farqlanib turuvchi yorqin 

belgilarga ega emas. Leksikasida esa farq qiluvchi jihat sohaviy atamalarning koʻpligi 

hisoblanadi. Bu uslubda ham, xuddi rasmiy uslubda boʻlgani kabi, soʻzlarni koʻchma 

ma’nolarda qoʻllash, tasviriy vositalardan unumli foydalanish xos xususiyat 

sanalmaydi. Subyektiv emosionalliq obrazliliq og‘zaki nutq elementlari, umuman 

g‘ayri adabiy unsurlar kam ishlatiladi. Mumkin qadar bayon bir xil me’yorda ifoda 

etiladi. Shu bilan birga, ayrim holatlarda fikr yuritilayotgan manba, mavzu bilan 

uyg‘un ravishda ba’zan bu uslubda ham obrazli ifodalardan foydalanish istisno emas. 

Masalan: Differensial tenglamalarning xususiy hosilalari fizikaga  choʻri   boʻlib  

ishga kirdi, keyin u  choʻridan   bekaga  aylanib  ketdi  (R.Bekjonov). 

Muallif individualligining kam sezilarli boʻlishi ham ilmiy uslubning oʻziga xos 

xususiyatlaridan biridir. 

Ilmiy uslubda faqat adabiy tilda me’yor sifatida e’tirof etilgan grammatik 

koʻrsatkichlardan foydalaniladi. Soʻz turkumlaridan ot faol, koʻpincha takror 

qoʻllanadi. Subyektiv baho shakllari xos emas. –lar  koʻplikdan boshqa semantik-

uslubiy ma’nolarni ifodalamasa-da, atama hosil qilishda ishtirok etadi. Umumiy egalik 

ustun turadi, I-II shaxs qoʻshimchalari ishlatilmaydi,  III shaxs shakli faol. Undov va 

taqlid soʻzlar ham bu uslubga xos emas. Yuklamalarning esa imqoniyati 

chegaralangan. 

Ilmiy nutq uchun deyiladi, aytiladi, yoritiladi, bayon qilinadi, aniqlanadi, 

tekshiriladi, foydalaniladi, ta’riflanadi singari xoslangan fe’llar mavjud. Fe’lning 

majhul daraja shakli ham bu uslub uchun xos. Ammo hozirgi-kelasi zamon shaklidan 

tashqari xarakterli zamon koʻrsatkichi yoʻq. Kishilik olmoshlari kam qoʻllaniladi. Bu 

gap faqat muallif va men ma’nolarida qoʻllaniladigan hamda kamtarlik ma’nosini 

ifodalaydigan biz olmoshiga tegishli emas. 

Ilmiy uslubda bayon etilayotgan matnning sintaktik qurilishi  fikriy tugallikka, 

mantiqiy izchillikka xizmat qiladi hamda bayonning tabiatidan kelib chiqib, bir tarkibli 

gaplarning shaxssiz, shaxsi umumlashgan turlari faol. Undov, atov gaplar 

qoʻllanilmaydi, nutq monologik xarakterda boʻladi. Rasmiy uslubdagiga oʻxshab gap 

tuzilishining odatdagi tartibi qoʻllaniladi. Qoʻshma gap faol ishlatiladi. Darak gap 

asosiy mavqyeni egallaydi, soʻroq va buyruq gaplar deyarli qoʻllanilmaydi. 

